
Rusiya Prezidenti və Ermənistanın baş naziri danışıqların 

yekunlarına əsasən birgə bəyanatla çıxış ediblər

Rusiya və Ermənistan Azərbaycanın, Ermənistanın və 
Rusiyanın rəhbərlərinin müntəzəm görüşləri çərçivəsində 
konstruktiv işin davam etdirilməsinə və Cənubi Qafqazda 
sabitliyin, təhlükəsizliyin və iqtisadi inkişafın təmin edilməsi 
naminə üç liderin 2020-ci il 9 noyabr, 2021-ci il 11 yanvar 
və 26 noyabr tarixli razılaşmalarının ardıcıl surətdə həyata 
keçirilməsinə tərəfdar olduqlarını bildiriblər. 

Bu fikirlər Rusiya Prezidenti Vladi-
mir Putin ilə Ermənistanın baş naziri 
Nikol Paşinyan arasında Moskvada 

aparılmış danışıqlarının yekunlarına 
əsasən Kremlin saytında dərc olun-
muş birgə bəyanatda əksini tapıb. 

Bəyanatda deyilir ki, tərəflər 
Azərbaycanın, Ermənistanın və Ru-
siyanın baş nazirlərinin müavinlərinin 
birgə sədrliyi ilə Cənubi Qafqazda 
bütün iqtisadi əlaqələrin və nəqliyyat 
kommunikasiyalarının bərpası üzrə 
Üçtərəfli İşçi Qrupun fəallığını artır-
mağın vacib olduğunu qeyd ediblər. 

Sənəddə göstərilir ki, Rusiya tərəfi 
Ermənistanda dəmir yolu infrastruk-
turunun, o cümlədən, Ermənistan 
Respublikasının Sünik və digər 
vilayətlərində dəmir yollarının bərpası 
layihələrində iştirak etməyə hazırdır. 

Tərəflər 2021-ci il 26 noyabr 
tarixli Üçtərəfli razılaşmaya uyğun 
olaraq tərəflərin sorğularına əsasən, 
Rusiyanın məsləhət köməyi ilə 
Ermənistan–Azərbaycan sərhədi ra-
yonunda delimitasiya və təhlükəsizlik 
məsələləri üzrə ikitərəfli komissiyanın 
yaradılmasını sürətləndirmək barədə 
razılığa gəliblər. 

Liderlər Rusiyanın dəstəyi ilə 
Azərbaycanın və Ermənistanın 
din xadimləri və ictimaiyyətin 
nümayəndələri arasında baş tutmuş 
əlaqələrin yüksək dərəcədə faydalı 
olması fikrində həmrəy olublar. İki 
ölkənin xalqları arasında “körpü 
salınmasına” kömək edən bu praktika 
davam etdiriləcək. 

Tərəflər Azərbaycan ilə 
Ermənistan arasında və bütövlükdə, 
regionda münasibətlərin normal-
laşdırılmasına kömək məqsədilə 

Ermənistan, Rusiya və Azərbaycanın 
üçtərəfli qarşılıqlı əlaqələrini 
fəallaşdırmaq barədə razılığa gəliblər. 

Humanitar məsələlərin həllində 
və regionda ehtiyacı olanların 
hamısına kompleks şəkildə kömək 
göstərilməsinin təmin edilməsində 
bütün əlaqədar aktorların, 
habelə Beynəlxalq Qırmızı Xaç 
Komitəsinin və BMT-nin ixtisaslaşmış 
agentliklərinin, o cümlədən, BMT-nin 
Qaçqınlar üzrə Ali Komissarlığının 
və UNESCO-nun iştirakının vacibliyi 
qeyd edilib. 

V.Putin və N.Paşinyan Rusiya-
nın dəstəyi ilə Ermənistan–Türkiyə 
münasibətlərinin normallaşması pro-
sesinin başlanmasını alqışlayıblar. 

Tərəflər regiondakı bütün ölkələr 
arasında dialoqun və çoxplanlı 
əməkdaşlığın genişləndirilməsi üçün 
əlavə imkanlar verməli olan “3+3” re-
gional konstruktiv platformanın uğurla 
işə başlamasını qeyd ediblər. 

Rusiya Prezidenti və Ermənistanın 
baş naziri əmin olduqlarını bildiriblər 
ki, Moskvada aparılmış səmərəli 
danışıqlar Rusiya–Ermənistan 
çoxtərəfli müttəfiqliyinin daha da 
möhkəmlənməsinə kömək edəcək. 

Fəridə ABDULLAYEVA, 
AZƏRTAC-ın xüsusi müxbiri

Moskva

Qarabağ və Şərqi Zəngəzur 
“yaşıl enerji” zonasına çevrilir

Azərbaycan Prezidenti İlham Əliyevin 
təsdiqlədiyi “Azərbaycan 2030: sosial-iqtisa-
di inkişafa dair Milli Prioritetlər”də də qlobal 
iqlim dəyişikliklərinin miqyasının azaldıl-
ması, təmiz ətraf mühitin təmin olunması 
və Azərbaycanın “yaşıl enerji” ölkəsinə 
çevrilməsi kimi məsələlər yaxın onilliyin əsas 
strateji istiqaməti kimi göstərilib.

Qarabağ və Şərqi Zəngəzurda artıq bir 
neçə su elektrik stansiyası inşa edilərək, işə 
salınıb. Günəş, eləcə də külək stansiyala-
rının yaradılması ilə bağlı konkret planların 
da ardıcıllıqla həyata keçirilməsi diqqət 
mərkəzində saxlanılıb. Məsələn, bp şirkəti 
ilə imzalanmış icra müqaviləsinə əsasən, 
Cəbrayıl rayonunda 240 meqavat gücündə 
günəş-elektrik stansiyasının tikilməsi qərara 
alınıb. 

Xatırladaq ki, sözügedən “yaşıl enerji” 
zonası 10 min kvadratkilometr ərazini əhatə 
edir. Bura daxil olan bölgələr 7200 meqavat 
günəş, 2000 meqavat külək enerjisi poten-
sialına malikdir. Ölkəmizin daxili su ehti-
yatlarının isə, təxminən, 25 faizi, yəni illik 2 
milyard 560 milyon kubmetri bu ərazilərdə 
formalaşır. Günəş enerjisi potensialı Füzu-
li, Cəbrayıl, Zəngilan və Qubadlıda, külək 
enerjisi potensialı isə Laçın və Kəlbəcərin 
dağlıq ərazilərində müşahidə olunur. Apa-
rılan təhlilə əsasən, işğaldan azad edilmiş 
ərazilərdə, bütövlükdə, 10 min meqavata 
yaxın bərpaolunan külək və günəş-elektrik 
enerjisinin istehsalı mümkündür. Regionun 
Tərtərçay, Bazarçay, Həkəriçay kimi əsas 
çaylarının və digər kiçik çayların da böyük 
hidroenerji potensialı var. Həmçinin ilkin 
təhlillərə əsasən, Kəlbəcərdə günlük 3093 
kubmetr, Şuşada isə günlük 412 kubmetr ter-
mal su ehtiyatlarının mövcud olması ehtimal 
edilir.

Bu ehtiyatlar “yaşıl enerji” zonasının 
yaradılması istiqamətində müxtəlif layihələrin 
həyata keçirilməsini şərtləndirir. Təkcə cari 
il beş kiçik su-elektrik stansiyasının tikintisi 
nəzərdə tutulur. Hazırda Cəbrayıl rayonunda 
günəş-elektrik stansiyasının inşa edilməsi 
istiqamətində inamlı addımlar atılır. 

Yeri gəlmişkən, keçən il fevralın 22-də 
Energetika Nazirliyi və bp şirkəti tərəfindən 
iri miqyasda karbonsuzlaşdırılmış və inteq-
rasiya edilmiş enerji və nəqliyyat sistemləri, 
o cümlədən, Azərbaycanın regionlarında və 
şəhərlərində bərpaolunan enerji layihələri 
üçün tələb olunan potensialın, habelə 
şəraitin qiymətləndirilməsi üzrə əməkdaşlıq 
məqsədilə anlaşma memorandumu imzala-
nıb. Bu sənəd Azərbaycanın iqtisadiyyatın 
şaxələndirilməsi, rəqabətli enerji bazarının 
yaradılması, təmiz ətraf mühit və “yaşıl artım” 
ölkəsi, bp-nin isə 2020-ci ildə “xalis sıfır emis-
siya” hədəflərini elan etməsi kontekstində 
imzalanıb.

Növbəti addım isə 2021-ci il iyunun 3-də 
Energetika Nazirliyi və bp şirkəti arasın-
da Zəngilan–Cəbrayıl zonasında 240 MVt 
gücündə günəş-elektrik stansiyasının tikintisi 
layihəsinin qiymətləndirilməsi və həyata 
keçirilməsi fəaliyyəti üzrə əməkdaşlığa dair 
icra müqaviləsinin imzalanması olub. Bu 
müqavilə çərçivəsində əməkdaşlıq günəş 
enerji layihəsinin texniki və kommersiya 
aspektində qiymətləndirilməsini, stansiyanın 
layihələndirilməsini, maliyyələşdirilməsinin re-
allaşdırılması və yekun investisiya qərarının 
qəbulu kimi istiqamətləri əhatə edib. Eləcə 
də müvafiq fəaliyyətin həyata keçirilməsi 
məqsədilə “rəhbər komitə”nin yaradılması 
nəzərdə tutulub. 

Bərpaolunan Enerji Mənbələri Dövlət 
Agentliyinin məlumatına görə, Cəbrayılda 
tikiləcək günəş-elektrik stansiyasında 500 
milyon kVt-saatdan çox elektrik enerjisi isteh-
sal olunacaq və 150 min ev təsərrüfatının illik 
elektrik enerjisi təmin ediləcək. 

Həyata keçiriləcək bu layihə ümumi 
olaraq işğaldan azad olunmuş ərazilərdə 
“yaşıl enerji” zonası yaradılmasının 
komponentlərindən biri kimi qiymətləndirilir. 
Hazırda layihə imzalanan icra müqaviləsi 
sayəsində gerçəkləşdirilir.

Azərbaycanın işğaldan azad edilmiş 
ərazilərində yol tikintisi də uğurla həyata ke-
çirilir. Hazırda 16 yol layihəsi yerinə yetirilir və 

rayondaxili yolların tikintisi apaılır, Kəlbəcər, 
Laçın, Qubadlı, Zəngilan ərazilərində 780 
kilometr uzunluğunda daxili yolların inşası 
sürətlə davam etdirilir. 

Göygöl–Toğanalı–Kəlbəcər yolun-
da olacaq 11,6 kilometrlik tunelin tikintisi 
çərçivəsində 25 faiz işlər artıq yerinə yetirilib. 
Bu tunelin inşasının başa çatdırılması 2024-
cü ilin sonunadək nəzərdə tutulub.

Bundan əlavə, 6-4 hərəkət zolaqlı 
Əhmədbəyli–Füzuli–Şuşa avtomobil yo-
lunun tikintisi çərçivəsində işlərin 70 faizi 
yerinə yetirilib. Yolun tikintisinin 2023-cü ilin 
sonunadək bitəcəyi planlaşdırılıb. 

Bu ilin sentyabr ayının sonuna qədər 
Zəngilan hava limanının inşasının yekunlaş-
masına uyğun olaraq Zəngəzur dəhlizi yolu-
nun bir hissəsinin asfaltlanması da nəzərdə 
tutulub. Xudafərin–Laçın–Qubadlı avtomobil 
yolunda da işlərin 40 faizi yerinə yetirilib.

Cari ilin sonuna Bərdə–Ağdam avtomo-
bil yolunun tikintisinin də başa çatdırılaraq, 
istismara verilməsi gözlənilir. 

İşğaldan azad olunan ərazilərimizdə 
turizm infrastrukturunun yaradılması, ora-
dakı mədəni tarixi abidələrin tanıdılması ilə 
bağlı layihələrin icrası da diqqətdə saxlanılır. 
Həmçinin turizm potensialının öyrənilməsi, 
qiymətləndirilməsi və turizm inkişaf konsep-
siyalarının hazırlanmasına da xüsusi önəm 
verilir. 

İndiyədək düşməndən təmizlənən 
ərazilərdə turizmin inkişafı ilə bağlı Regional 
Turizm Strategiyası və Fəaliyyət Planının 
layihəsi hazırlanıb. Sözügedən strategiya 
layihəsinin istiqamətləri müvafiq olaraq 
“Azərbaycan Respublikasının işğaldan azad 
edilmiş ərazilərinin 2022-2026-ci illər üzrə 
bərpası və dayanıqlı inkişafı üzrə Dövlət 
Proqramı” layihəsinə inteqrasiya edilib.

Qarabağ regionunda turizm və rekrea-
siya zonalarının yaradılması istiqamətində 
Xocavəndin Hadrut qəsəbəsi, Tuğ, Ağbu-
laq, Şəkər yaşayış məntəqələri, Kəlbəcərin 
İstisu qəsəbəsi, Şuşanın Daşaltı, Zülfüqarlı, 
Lex və Qamışlı, Qubadlının Bərgüşad və 
Zəngilannın Qaragöl kəndlərinin müəyyən 
əraziləri turizm və rekreasiya zonaları üçün 
müəyyənləşdirilib. Bu ərazilərə dair ilkin 
təqdimat sənədi hazırlanıb və aidiyyəti dövlət 
qurumlarına ərazilərin inkişaf planlarında 
nəzərə alınması üçün təqdim olunub. Tərtər 
rayonunun Suqovuşan qəsəbəsinin regi-
on üzrə rekreasiya imkanlarının artırılması 
və aktiv turizm fəaliyyətlərinin yaradılması 
istiqamətində turizmin inkişafı ilə bağlı kon-
septual inkişaf planı hazırlanıb.

Bununla yanaşı, Şuşa şəhərinin, turizm 
potensialına malik Daşaltı və Tuğ kəndlərinin, 
Hadrut qəsəbəsinin turizm inkişaf konsepsi-
yaları hazırlanıb. Həmçinin, “Qarabağ Zəfər 
Marşrutları” konsepsiyası çərçivəsində “Yo-
lumuz Ağdama” və “Füzuli və Xocavənd” bir 
günlük turlarının ilkin layihəsi işlənilib. Artıq 
bu layihə əsasında sayt vasitəsilə Şuşaya və 
Ağdama turların təşkilinə başlanılıb. 

Vətən müharibəsi nəticəsində azad 
edilən ərazilərimizdə mühəndis işləri də 
uğurla davam etdirilir. Müdafiə Nazirliyinin 
mətbuat xidmətinin məlumatında bildirilir 
ki, Azərbaycan Ordusunun Mühəndis Qo-
şunlarının hissə və bölmələri tərəfindən 
nəqliyyat vasitələrinin təhlükəsiz hərəkətini 
təmin etmək məqsədilə yollar minalar-
dan təmizlənir, həmçinin dağlıq və çətin 
keçilən ərazilərdə yerləşən bölmələrimizin 
mövqelərinə yeni təminat yolları çəkilir.

Azad edilmiş ərazilərimizdə mühəndis-
istehkam bölmələrinin fəaliyyəti nəticəsində 
mart ayında 203 hektar ərazi mina və partla-
mamış döyüş sursatlarından tam təmizlənib.

İşğaldan azad edilmiş ərazilərdə 
bugünədək mühəndis-istehkam bölmələri 
tərəfindən 14600 hektaradək ərazi minalar-
dan təmizlənib. Ümumilikdə, 6 min ədəddən 
çox piyada əleyhinə, 2100 ədəddən artıq tank 
əleyhinə və 9300 ədəddən çox partlamamış 
döyüş sursatı aşkarlanaraq məhv edilib. Mina 
təmizlənmə işlərində əsas səylər azad olunan 
ərazilərdə yaşayış məntəqələri, əkin sahələri, 
yollar və infrastruktur obyektlərinə yönəldilib.

V.BAYRAMOV, “Xalq qəzeti”

Prezident İlham Əliyev ötən il mayın 3-də “Azərbaycan Respublikasının 
işğaldan azad edilmiş ərazilərində “yaşıl enerji” zonasının yaradılması ilə bağlı 
tədbirlər haqqında” Sərəncam imzalamaqla ölkəmizdə “yaşıl enerji” zona-
sının yaradılmasına mühüm önəm verildiyini diqqətə çatdırıb. “Yaşıl enerji” 
zonası layihəsinin Qarabağ və Şərqi Zəngəzurda reallaşdırılmasını potensial 
imkanlarla bərabər, digər amillər də şərtləndirir. Belə ki, bu gün dünyanın ən 
qabaqcıl texnologiyaları alternativ enerjidən istifadənin stimullaşdırılmasına 
və ekoloji tarazlığın təmin edilməsinə yönəldildiyindən, adları çəkilən iqtisadi 
rayonlarda bərpa-yenidənqurma işlərində də bu istiqamət əsas götürülür. 

Postmüharibə dövrünün sosial dəstək paketi
Qeyd edək ki, həmin sosial 

ödənişlərin vətəndaşların müraciəti 
olmadan və onların sənədlər təqdim 
etmələrinə ehtiyac qalmadan, elektron 
sistem üzərindən proaktiv qaydada 
təyinatı həyata keçirilir. Prezident İlham 
Əliyevin fərman və sərəncamları ilə 
şəhid ailələri, müharibə əlilləri üçün 
sosial ödənişlərin məbləği də həm 
2021-ci ildə, həm 2022-ci ilin əvvəlindən 
əhəmiyyətli dərəcədə artırılıb.

 Həyata keçirilən islahatlar 
çərçivəsində mühüm sosial dəstək 
tədbirlərindən biri də şəhid ailələrinin, 
müharibə əlillərinin mənzil və fərdi evlə 
təminatıdır. Bu proqram 2021-ci ildə 5 

dəfə genişlənib. Ötən il şəhid  
ailələri və müharibə əlillərinə 3 min,  
2022-ci ilin əvvəlindən daha 200 mənzil, 
postmüharibə dövründə isə 3200 mənzil 
verilib. Ümumən, ötən dövrdə 12 min 
500-dən çox şəhid ailəsi və müharibə 
əlili mənzil və ya fərdi evlə təmin edilib. 
Bundan başqa, həmin dövrdə müharibə 
əlillərinin avtomobillə təminatı tədbirləri 
də davam etdirilib. 2021-ci ildə daha 
164 nəfər müharibə əlilinə minik avto-
mobili təqdim edilib və bu günədək  7 
min 400 nəfər müharibə əlili avtomobillə 
təmin olunub.

Onu da qeyd edək ki, postmüharibə 
dövründə şəhid ailələri üzvləri, 
müharibə iştirakçıları, erməni terro-
rundan zərər çəkən şəxslər də daxil 
olmaqla, 11 minə yaxın şəxsin aktiv 
məşğulluq proqramlarına, o cümlədən, 
6,5 min şəxsin özünüməşğulluq proq-
ramına cəlb olunması təmin edilib. 
Bu ilin 1 aprel tarixinə “Məşğulluq 
marafonu”na 627 işəgötürən qoşularaq 
4365 vakansiya təqdim edib və marafon 
üzrə artıq 2 minə yaxın şəxs işlə təmin 
olunub. Həmçinin 8 minə yaxın şəxsə 
23 minədək sosial-psixoloji dəstək və 
reabilitasiya xidməti göstərilib, 1337 
müharibə əlilinə 16 min 413 reabilita-
siya vasitəsi verilib. Dövlət başçısının 
göstərişi ilə 2020-ci ilin dekabr ayından 
müharibə əlillərinin yüksək texnologi-
yalı protezlə təminatına başlanıb ki, bu 
proqram üzrə 270  nəfər müharibə əlili 
yüksək texnologiyalı 290 ədəd müasir – 
4-cü nəsil protezlə təmin edilib.

Şəhid ailələrinə, müharibədə 
yaralanmış hərbi qulluqçulara mərkəzi 
və rayon (şəhər) icra hakimiyyəti 
orqanları tərəfindən 26 istiqamətdə 
xidmətlərin “bir pəncərə”dən, operativ, 
şəffaf, vətəndaş məmnunluğu prin-
sipi əsasında təqdim edildiyi  vahid 
əlaqələndirmə mərkəzlərində 26 min 

şəxsə xidmətlər göstərilib. Sosial 
dəstək çərçivəsində birdəfəlik maddi 
yardımla, ərzaq dəstəyi ilə təminat işləri 
də aparılıb. Ümumilikdə, postmüharibə 
dövründə hazırda da davam edən 
sosial dəstək tədbirləri 1 aprel 2022-ci 
il tarixə şəhid ailələri üzvləri, müharibə 
iştirakçıları və erməni terrorundan zərər 
çəkənlərdən ibarət 100 minədək şəxsi 
əhatə edib, onlara 166 min xidmət 
göstərilib.

Son illərdə əmək, məşğulluq, 
sosial təminat, əlillik, reabilitasiya və s. 
sahələr üzrə Əmək və Əhalinin Sosial 
Müdafiəsi Nazirliyində elektronlaşdırma 
proqramı çərçivəsində 30 elektron ara-
yış növü istifadəyə verilib. Bu ilin  
yanvar – mart aylarında nazirliyin 
fəaliyyət sahələri üzrə 193 min 86 
elektron arayış verilib. Bu e-xidmətlər 
vətəndaşların iş yerinə və ya əlilliyə 
dair, pensiya, müavinət və təqaüd, 
maddi yardım, ünvanlı yardım, dövlət 
tərəfindən mənzil və avtomobillə 
təmin edilmə, fərdi şəxsi hesab və s. 
barədə elektron qaydada arayış əldə 
etmələrinə imkan verir. Hazırda elektron 
sistemlərin 31 qurumun informasiya 
bazaları ilə inteqrasiyası həyata keçirilir. 

Həmin qurumlar tərəfindən ilin birinci 
rübündə nazirliyin informasiya bazaları-
na arayış üçün edilən müraciətlərin sayı 
55 milyon  446 min 674 olub.

Xatırladaq ki, nazirliyin tabeliyindəki 
Sosial Xidmətlər Agentliyinin bu il fev-
ralın 1-dən fəaliyyətə başlayan “Qayğı” 
Çağrı Mərkəzinə son iki ayda mindən 
çox müraciət olub. Müraciətlər əsasən 
mənzil və avtomobil təminatı, psixo-
loji dəstək, məişət zorakılığına məruz 
qalmış şəxslərə dəstək, müəssisələrə 
və mərkəzlərə qəbul qaydaları, sağ-
lamlıq imkanları məhdud uşaqların 
reabilitasiyası, övladlığagötürmə, 
eləcə də Sosial Xidmətlər Agentliyinin 
digər fəaliyyət istiqamətlərinə aid olub. 
Çağrı Mərkəzinə daxil olan hər bir 
müraciət qeydiyyata alınaraq araş-
dırılıb və aidiyyəti üzrə yönləndirilib. 
Vətəndaşlara müraciətlərinə uyğun 

sosial xidmətlərin, dəstəyin göstərilməsi 
təmin edilib. Həmçinin sorğu xarakterli 
müraciətlərlə bağlı ətraflı məlumatlar 
verilib.

ƏƏSMN-nin e-sosial.az portalına 
isə bu ilin əvvəlindən daha  4 milyon 
445  mindən çox  müraciət qeydə 
alınıb. 2019-cu ildən istifadəyə verilən 
portal ölkənin sosial reyestri olmaqla, 
vətəndaşlara onlar barədə toplan-
mış bütün sosial məlumatlara (əmək 
müqaviləsi, fərdi uçot, pensiya kapitalı, 
sosial təminat və s. üzrə) çıxış imkanı 
yaradır. Vətəndaş onun barəsində por-
talda toplanmış məlumatları mütəmadi 
izləyə bilməklə  yaranan sosial-əmək 
hüquqlarının təminatına ictimai 
nəzarəti həyata keçirmək imkanına 
malikdir.  Xatırladaq ki, “Android” və 
“İOS” əməliyyat sistemlərində fəaliyyət 
göstərən portalda qeydiyyatdan keçən 
aktiv istifadəçilərin sayı da artmaqda 
davam edir. Hazırda bu rəqəm 1 milyon 
155 min 283-ə çatıb.

Qeyd edək ki, Dünya Bankı ilə 
birgə icra edilən “Azərbaycanda 
Məşğulluğa Dəstək Layihəsi” üzrə daha 
bir qrup şəxs aktivlərlə təmin olunaraq 
onlar üçün kiçik bizneslər yaradılıb. 
Özünüməşğulluq proqramına dəstək 
məqsədi daşıyan layihə çərçivəsində 

işsiz şəxslərə istehsal-xidmət sahəsi 
üzrə avadanlıqlar təqdim edilib. 
Bununla da proqram çərçivəsində 
aktivlərlə təmin olunan şəxslərin sayı 
1785-ə çatıb. Diqqətə çatdıraq ki, 
layihəyə cəlb olunanların mühüm bir 
qismi müharibə iştirakçıları, şəhid 
ailələrinin və aztəminatlı ailələrin 
üzvləridir. Proqram 22 min işsiz şəxsin 
özünüməşğulluq proqramına cəlb 
olunmasını və onların kiçik biznesə 
çıxışını təmin etməyi nəzərdə tutur.

Dövlət Məşğulluq Agentliyi 
tərəfindən işsiz və işaxtaran şəxslər 
üçün təşkil edilən hazırlıq kursları-
nın əhatə etdiyi peşə-ixtisas sahələri 
sırasına əmək bazarında aktual olan 
daha 50-yə yaxın sahə əlavə edilib. 
Beləliklə, peşə tədrisi həyata keçirilən 
peşə-ixtisas sahələrinin sayı 127-dən 
175-ə çatdırılıb. Əmək bazarının təhlili 
əsasında formalaşan yeni aktual peşə 
və ixtisasların siyahısına İKT sahəsi, 
nəqliyyat logistika, kənd təsərrüfatı, 
istehsal, sənaye, rabitə və digər sahələr 
daxildir. Peşə hazırlığına cəlb olunmaq 
istəyən şəxslər yaşadıqları ərazi üzrə 
Regional Məşğulluq Filiallarına və ya 
“DOST” Mərkəzlərinə yaxınlaşmaqla 
qeydiyyatdan keçə bilərlər. Onu da 
deyək ki, peşə hazırlığına cəlb olunmuş 
işsiz şəxslərə təhsil aldıqları dövrdə 
minimum aylıq əməkhaqqı məbləğində 
təqaüd ödənilir.

 ƏƏSMN-dən bildiriblər ki, “Əmək 
Münasibətləri və Məşğulluq” altsiste-
minin (ƏMAS) hazırlanması işləri artıq 
başa çatır. Gələn ayın əvvəlindən bu  
e-platformanın istifadəyə verilməsi 

nəzərdə tutulur. Bu altsistem bütün 
işəgötürənlər və işə qəbul olunanlar 
üçün vahid əmək münasibətləri platfor-
ması rolunu oynayacaq və rəqəmsal 
kadr uçotu sisteminin qurulmasını 
təmin edəcək. Yeni e-platforma həm 
işəgötürənlər, həm də işçilər, eləcə də 
işsiz və işaxtaran şəxslər üçün mü-
hüm dəstək olacaq. İşəgötürənlərin 
kadr məsələləri ilə bağlı işlərinin daha 
çevik və rahat yerinə yetirilməsini 
dəstəkləyəcək ƏMAS  məşğulluq 
xəritəsini, həmçinin  məşğulluq reyest-
rini formalaşdırmağa, elektron birja 
və elektron peşə təliminə də şərait 
yaradır. Altsistem işsiz və işaxtaran 
şəxslərin aktiv məşğulluq proqramla-
rına əlçatanlığını daha da artırmaqla, 
onların bu proqramlara cəlb olunması 
prosesinin daha operativ təşkilinə 
imkan verəcək. Əməyin təşkili və 
mühafizəsində beynəlxalq standartların 
tətbiqi, əməyin ödənilməsində qanun-
vericiliyin tələblərinin gözlənilməsi və s. 
məsələlərdə də altsistem öz dəstəyini 
göstərəcək.

Zərifə BƏŞİRQIZI,  
“Xalq qəzeti”

Müzəffər Ali Baş Komandan İlham Əliyevin rəhbərliyi ilə 
Azərbaycan Ordusunun tarixi zəfər əldə etdiyi 44 günlük Vətən 
müharibəsindən sonrakı dövrdə dövlət başçısının tapşırığına 
əsasən, ölkəmizdə genişmiqyaslı sosial dəstək tədbirləri həyata 
keçirilir. Bu tədbirlər çərçivəsində Vətən müharibəsi şəhidlərinin 
ailə üzvləri olan 7 min 969 şəxsə 15 min 922 sosial ödəniş (Pre-
zidentin təqaüdü, sosial müavinət, pensiya), həmçinin 2 min 772 
müharibə iştirakçısına əlillik və 5 min 544 sosial ödəniş təyin 
olunub. Cari ilin ilk rübündə “Müharibə veteranı” adı verilmiş 
şəxslərə Prezidentin aylıq təqaüdünün təyinatına da başlanılıb 
və proses yekunlaşıb.

